
J
ika dalam isu yang lepas, saya telah 
mengulas lagu Seroja dendangan 
Dato’ Jamal Abdillah, namun 
pada kali ini saya terpanggil untuk 
menelusuri makna tersirat di sebalik 
bait-bait kata yang dilontarkan 
dalam lagu Hati Emas, iaitu sebuah karya 

seniman yang tidak asing lagi, Dato M. Nasir. 
Lagu ini telah diterbitkan pada 1981 dan 
dicipta dan ditulis sepenuhnya oleh Dato’ M. 
Nasir sendiri. Pada saya, karya-karya Dato’ 
M. Nasir memerlukan kita berflkir di luar kotak. 
Boleh dikatakan semua lirik lagu karya Dato’ 
M. Nasir bukan ditulis secara biasa-biasa. 
Jarang sekali bait-bait kata yang dilontarkan 
dinyatakan secara tersurat. Kebanyakannya 
mengandungi maksud yang tersirat.

Dalam kosa kata Bahasa Melayu, Hati 
Emas itu merupakan salah satu peribahasa 
orang Melayu yang membawa maksud 
orang yang sangat baik hati. Orang yang 
bersifat pemurah, sabar, mesra, tidak mudah 
kecil hati, dan tidak suka mengecilkan hati 
orang lain itu dikatakan orang yang berhati 
emas. Dalam kontek seorang mukmin pula, 
dengan mengenali tingkat kesucian iman

dan hati, Hati Emas merujuk kepada hati 
yang sejahtera ataupun hati yang telah 
kembali kepada fitrah asal yang tidak 
mempunyai titik noda dan dosa. Adakah 
mengembalikan hati yang penuh dengan 
titik hitam kepada hati yang suci dan bersih 
itu satu perkara yang mustahil? Benar, ia 
susah, namun tidak mustahil dilakukan. 
Ada kaedah dan caranya. Dato’ M. Nasir 
seolah-olah menyirnpulkannya dalam lagu 
Hati Emas ini. Bermula dengan liku-liku hidup 
seorang hamba kepada kaedah untuk 
kembali kepada hati yang sejahtera. Mari 
kita rungkaikan satu-persatu.

Berjalan di tanah gersang, mentari 
mencengkam dada, debu-debu di 
jalanan, menjadi teman setia. Rangkap 
ini menceritakan perjalanan mencari 
jalan pulang kepada hati yang ‘Kamilah’ 
(sempurna) atau sejahtera laksana 
menempuh perjalanan di musim kernarau, 
panas, kering, serta kontang dan keadaan 
ini adalah sangat sukar. Ditambah pula 
dengan hati yang kini sudah terpalit dan 
tercorak dengan titik-titik hitam (‘debu-debu 
di jalanan’) dek kerana dosa-dosa yang

telah sebati dolam jiwa dan menjadi teman 
seperjalanan yang setia, menjadikan laluan 
untuk menyucikan hati menjadi bertambah 
mencabar.

Tiada lain tujuanku, hati emas 
yang ku cari, kisahnya di hujung dunia, 
mengapa tak ku temui. Bagi manusia yang 
dikurniakan hidayah, meskipun perjalanan 
mengembalikan fitrah hati itu adalah payah, 
namun niat dan keazaman pasti akan ada. 
Akan tetapi, jika tidak kena kaedahnya, 
akan lebih sukar hendak kembali kepada 
fitrah sebenar walaupun pelbagai kaedah 
telah dicari dan dicuba, kendatipun mungkin 
telah merantau ke seantero dunia.

Oh, terdengar suara halus! Bagai 
dengardan menghilang. Katanya pulanglah 
oh anakku, ia tiada di sini. Dalam bait-bait 
kata pada rangkap ini, Dato' M. Nasir cuba 
menjelaskan bahawa sepanjang perjalanan 
untuk menyucikan hati dan jiwa ini, pasti 
akan ada bisikan-bisikan kecil yang akan 

mengatakan bahawa hati kita yang sedia 
ada ini adalah hati yang sudah cantik dan 
suci. Tidak perlu diubati lagi. Itu normal pada 
saya. Tetapi kita tidak sedar sebenarnya 
bahawa kita semua mempunyai hati yang 
sakit. Sakit yang tidak terasa sakitnya, sebab 
itu kita tidak sedar. Secara ringkasnya, 
dalam Islam, terdapat empat penyakit hati 
yang secara tidak sedar terbentuk, iaitu Riak, 
U’jub, Takabbur, dan Sum'ah. Keempat- 
empat penyakit inilah yang menutup dan 
menyelaputi hati sehingga fitrah asalnya 
yang suci sudah hilang. Hak hati yang suci 
dan bersih sebagai raja yang bertakhta 
yang sepatutnya menjadi nakhoda yang 
membawa kita ke jalan yang diredai Allah 
kini telah diambil alih oleh empat penyakit 
ini, menjadikan perjalanan kita tersasar 
daripada laluan sebenar.

Kembara,puassudahkumengembara. 
Ke mana perginya oh cahaya, mencari hati 
emas bukannya mudah. Di masa kini adakah 
kau peduli? Dato’ M. Nasir mengatakan 

bahawa kadang-kala manusia boleh 
berputus asa dalam proses mendapatkan 
Hati Emas ini. Yelah! Kitakan manusia 
biasa. Cuma di zaman sekarang, ramai 
yang tidak sedar tentang peri pentingnya 
mengembalikan fitrah hati. Ramai yang 
tidak sedar bahawa memiliki Hati Emas itu 
penting kerana itulah asal-usulnya keadaan 
hati kita, suci murni tanpa noda-noda dan 
titik-titik hitam. Akan tetapi, disebabkan 
penyakit hati yang menyelaputi, kita sudah 
tidak rasa ada keperluan untuk mencari Hati 
Emas yang hilang. Dapatdilihatdenganjelas 
dalam kalangan kita yang sering merasakan 
diri sudah baik dan telah melaksanakan 
amal soleh, dan yang paling bermasalahnya 
adalah apabila kita tidak rasa segan-silu 
untuk mewar-warkan tentang kebaikan 
yang dibuat. Tetapi mereka yang benar- 
benar berhati emas akan menyembunyikan 
kebaikan. Jadi, tidak hairanlah jikalau Dato’ 
M. Nasir bertanya "Adakah kau peduli?" 
tentang perlunya memiliki Hati Emas. Ini 
kerana pada sangkaan kita, kita sudah baik 

dan ‘berhati emas’.

Mungkinkah dikau miliki, hati emas 
murni suci. Inginku menjadi sahabatmu, 
hingga akhir hayat nanti. Apa yang 
ditekankan adalah mendampingi mereka 
yang telah memiliki Hati Emas. Maka kita 
wajarlah bersahabat dan mendampingi 
mereka yang sudahpun berada di jalan 
menuju reda Allah kerana dalam kalangan 
kita, mungkin ada yang sudah temui tahap 
hati yang ‘Mutmainnah’ menuju ‘Kamilah’. 
Ini jelas dinyatakan di dalam Surah al-Kahfi 
ayat 17:

Bermaksud:

"Dan barangsiapa disesatkan-Nya, 
maka engkau tidak akan mendapatkan 
seorang penolong (Guru Mursyid) yang 
dapat member! petunjuk kepadanya".

Oleh itu, marilah kita panjatkan doa 
setiap hari semoga kita sentiasa dikurniakan 
hidayah dan petunjuk dan semoga Allah 
takdirkan kita agar bertemu dengan seorang 
guru yang dapat memimpin kita menuju Hati 
Emas dan reda Allah. Pernah seorang ahli 
sufi melontarkan kata-kata bahawa "tidak 
akan ada orang yang dapat mengenal 
Allah tanpa berguru".

Adakah betul huraian yang saya 
buat terhadap lagu ini? Oh! Saya tidak 
boleh dengan yakin menyatakan bahawa 
intepretasi saya ini adalah betul dan 
benar. Intepretasi kita barangkali jauh 
berbeza. Namun, jika ulasan yang saya 
buat ini membawa makna yang sama, 
maka semoga ia menjadi manfaat dan 
menggerakkan hati kita semua untuk sama­
sama menuju Hati Emas. Allahumma Amin!

